
Shri Bala Upachara

శ్రీబాలౌపచారాః

ప్రదక్షిణం
౧౦. పదే పదే యత్పరిపూజకేభ్యః సద్యోఽశ్వమేధాది ఫలం దదాతి ।
తత్సర్వపాపక్షయహేతుభూతం ప్రదక్షిణం  తే పరితః కరోమి ॥

నమస్కారః
౧౦. రక్తోత్పలారక్తలతాప్రభాభ్యాం  ధ్వజోర్ధ్వరేఖాకులిశాఙ్కితాభ్యామ్  ।
అశేషవృన్దారకవన్దితాభ్యాం   నమో భవానీపదపఙ్కజాభ్యామ్ ॥
సర్వమఙ్గలమాఙ్గల్యే   శివే సర్వార్థసాధికే  ।
శరణ్యే త్ర్యమ్బకే  గౌరి నారాయణి నమోఽస్తు తే ॥
శరణాగతదీనార్తపరిత్రాణ  పరాయణే ।
సర్వస్యార్తిహరే దేవి నారాయణి నమోఽస్తు తే ॥

ఆత్మార్పణం
౧౦. విజ్ఞప్తీరవధేహి   మే సుమహతా యత్నేన తే సన్నిధిం
ప్రాప్తం   మామిహ కాన్దిశీకమధునా  మాతర్న దూరీకురు ।
చిత్తం త్వత్పదభావనే వ్యభిచరేద్దృగ్వాక్  చ మే జాతు చేత్
తత్సౌమ్యే స్వగుణైర్బధాన  న యథాభూయో వినిర్గచ్ఛతి  ॥
త్వత్ప్రసూతస్త్వదాజ్ఞప్తస్త్వద్దాసస్త్వత్పరాయణః      ।
త్వన్నామచిన్తనపరస్త్వదర్థేఽహం  నియోజితః ॥
త్వయాఽఽర్జితమిదం  సర్వం తవ స్వం పరమేశ్వరి ।
త్వదధీనం కరోమీహ త్వదర్థే తన్నియోజయ ।

తవ దేవి వశే వర్తే తవాజ్ఞామేవ  పాలయన్ ॥
త్వం మాతాపితరౌ త్వమేవ సుహృదస్త్వం భ్రాతరస్త్వం  సఖా
త్వం విద్యా త్వముదారకీర్తిచరితం త్వం భాగ్యమత్యద్భుతమ్ ।
కిం భూయః సకలం త్వదీహితమితి జ్ఞాత్వా  కృపాకోమలే
శ్రీవిద్యేశ్వరీ  సంప్రసీద  శరణం మాతః పరం నాస్తి మే ॥

శ్రీబాలౌపచారాః

శాన్తిప్రార్థనా 
మాఽహం బ్రహ్మ  నిరాకుర్యాం మా మా బ్రహ్మ  నిరాకరోత్ ।
అనిరాకరణం మేఽస్తు అనిరాకరణం మమ ।
స్వావిద్యైకనిబద్ధోఽకరవం   కర్మాణి ముహ్యమానః సన్ ।
దైవాద్విధూతబన్ధః   స్వాత్మజ్ఞానాన్మునిః  స్యాం వా ॥
మాయావశేన సుప్తో మధ్యేఽపశ్యం సహస్రశః  స్వప్నాన్ ।
దేశికవచః ప్రబుద్ధో  దీవ్యేయం మోదవారిధౌ కిం వా ॥
జనివిపరీతక్రమతో  బుద్ధ్యా  ప్రవిలాప్య  పఞ్చభూతాని ।
పరిశిష్టమాత్మతత్త్వం  పశ్యేయం వా మునిః శాన్తః ॥
జగదఖిలమిదమసారం మాయికమేవేతి మనసి మననేన ।
పర్యటనపాటితాశః ప్రగలితమదమత్సరః  స్యాం వా ॥
త్వమహమభిమానవిహీనో మోదితనానాజనాచారః ।
బాలాచరితః స్యాం వా విమలసుఖామ్భోనిధౌ మగ్నః ॥
అవధూతకర్మజాలో జడబధిరాన్ధోపమాచారః  ।
ఆత్మారామోయతవాగకుతశ్చనవసతిరాసీయ ॥
చపలం మనఃకురఙ్గం  చారు నిగృహ్ణన్విమర్శవాగురయా  ।
నిగమారణ్యవిహారశ్రాన్తం   శాన్తం విదధ్యాం వా ॥
సన్త్యజ్య శాస్త్రవార్తాః  సంవ్యవహారం చ లౌకికం త్యక్త్వా ।
అన్తరనుసన్దధన్మనుం  తే స్యాం వా నిష్కమ్పదీపవద్యోగీ ॥
జాత్యభిమానవిహీనో జన్తుషు సర్వత్ర పూర్ణతాం  పశ్యన్ ।
భూతం భావి చ న విదన్ నిర్మృష్టాశేషవిషయేహః  ॥
త్యజతశ్చ న సమ్పన్నం నాసమ్పన్నం చ వాఞ్ఛతః క్వాపి ।
తృప్తిమనుత్తమసీమాం లబ్ధవతః  కిం లభేయ పదమ్ ॥
పూజాసమర్పణం
౧౦ అథ మణిమయమఞ్చకాభిరామే కనకమయవితానరాజమానే ।
ప్రసరదగరుధూపధూపితేఽస్మిన్  భగవతి భవనేఽస్తు తే నివాసః ॥
౧౦ ముక్తాకున్దేన్దుగౌరాం   మణిమయమకుటాం రత్నతాటఙ్కయుక్తాం

2 sanskritdocuments.org



శ్రీబాలౌపచారాః

అక్షస్రక్పుస్తహస్తామభయవరకరాం  చన్ద్రచూడాం  త్రిణేత్రామ్   ।
నానాలఙ్కారయుక్తాం సురమకుటమణిద్యోతితస్వర్ణపీఠాం
సానన్దాం  సుప్రసన్నాం  త్రిభువనజననీం  చేతసా చిన్తయామి ॥
౧౦ ఏషా భక్త్యా తవ విరచితాయా మయా దేవి పూజా
స్వీకృత్యైనాం  సపది సకలాన్మేఽపరాధాన్ క్షమస్వ ।
న్యూనం యత్తత్తవ  కరుణయాపూర్ణతామేతు  సద్యః
సానన్దం  మే హృదయకమలే తేఽస్తు నిత్యం నివాసః ॥
సర్వా ఆవరణదేవతా మన్త్రదేవతాశ్చ  దేవ్యఙ్గే విలీనా భావయే ।
దేవీ జ్యోతిర్మయీ చిన్మయీ భాతి । లమ్బీజా పృథివీ గన్ధం  సమర్పయతి ।
హమ్బీజ ఆకాశః పుష్పాణి సమర్పయతి ।యమ్బీజో వాయుర్ధూపమాఘ్రాపయతి   ।
రం బీజోఽగ్నిః దీపం దర్శయతి । వం బీజో వరుణోఽమృతోపహారం నివేదయతి ।
దేవ్యాః పాదతలే నివిష్టః  పుష్పాఞ్జలిం  సమర్పయామి । దేవీం సంవిన్మయీం
హృదయం నయామి (ఖేచర్యా) । సంవిదాత్మరూపిణీం భావయే ।
జపసమర్పణం వక్రతుణ్డాదీనాం   షడఙ్గన్యాసః  । దిగ్బన్ధః  ।ధ్యానమ్ ।
మన్త్రజపః  । షడఙ్గన్యాసః  । దిగ్విమోకః । లమిత్యాది పఞ్చపూజా ।
గుహ్యాతిగుహ్యగోప్త్రీ త్వం గృహాణాత్మకృతం జపమ్ ।
సిద్ధిర్భవతు  దేవేశి త్వత్ప్రసాదాన్మయి స్థిరా  ॥
దేవ్యా హస్తే జపం సమర్యయేత్ ।
కాయేన వాచా మనసేన్ద్రియైర్వా 
బుద్ధ్యాత్మనా  వా ప్రకృతిఃస్వభావాత్  ।
కరోమి యద్యత్ సకలం పరస్మై
నారాయణాయేతి సమర్పయామి ।
ఓం తత్ సత్ । బ్రహ్మార్పణమస్తు  ॥
ఇతి శ్రీబాలౌపచారాః  సమాప్తాః ।
Proofread by PSA Easwaran

